
H azırda hamının nəzərləri işğaldan azad edilmiş Qarabağda 
aparılan tikinti, quruculuq və abadlıq işlərinə yönəlib. Dövlət 
başçımızın təşəbbüsü ilə o ərazilərdə “ağıllı kənd”, “ağıllı 

şəhər” layihələri həyata keçirilir. Bu işlər heç də ölkədə əhalinin 
sosial müdafiə tədbirlərinin gücləndirilməsi məqsədilə aparılan 
islahatları, reallaşdırılan proqramların təxirə salınmasına səbəb 
olmur. Həmişə olduğu kimi, yenə də vətəndaşların sosial müdafiəsi 
dövlət başçısının diqqət yetirdiyi prioritet məsələlərdəndir. 

Sosial müdafiə məsələlərindən söz 
açarkən, öncə onu deyək ki, işsizliyin 
aradan qaldırılması məqsədilə, Əmək 
və Əhalinin Sosial Müdafiəsi Nazirli-
yinin tabeliyindəki Dövlət Məşğulluq 
Agentliyi əməkhaqlarının bir hissəsinin 
birgə maliyyələşdirilməsi proqramı 
çərçivəsində vətəndaşlara vakant 
iş yerlərinə göndərişlər verir. Təkcə 
sentyabr ayında daha 104 şəxs iş 
yerlərinə göndərişlə təmin olunub. 
Hazırda ümumilikdə proqram üzrə 

verilən göndərişlərin sayı isə 1044 - 
ə çatıb. İşlə təminat üçün göndəriş 
verilənlərin əksər hissəsi şəhid ailəsi 
üzvləri, müharibə iştirakçıları, əlilliyi 
olan şəxslərdir. 

Proqram üzrə artıq 366 nəfərlə 
işəgötürənlər arasında əmək müqaviləsi 
bağlanıb və onlar əmək fəaliyyətinə 
başlayıblar. Hazırda göndəriş verilən 
digər işsiz vətəndaşlarla da əmək 
müqavilələrinin bağlanması prosesi 
davam edir. “Məşğulluq” altsisteminə 
vakansiyalar yerləşdirən, müəyyən 
edilmiş prioritet iqtisadi sahələr üzrə va-
kansiyası olan işəgötürənlər proqrama 
elektron qaydada müraciət edə bilərlər. 
Bu proqram əsasında işlə təmin edilən 
şəxslərin 2 il ərzində əməkhaqlarının 
bir hissəsi Dövlət Məşğulluq Agentliyi 
tərəfindən maliyyələşdirilir.

Agentlik tərəfindən bu ilin 9 ayın-
da 62 min 673 işsiz və işaxtaran 
şəxs münasib işlərlə təmin edilib. 
Onlardan 23 min 289- u ödənişli 
ictimai işlərə cəlb olunub. Həmçinin 
mühüm istiqamətlərdən biri olan 
özünüməşğulluq proqramının icrası 
işləri də davam etdirilib. Artıq 11 min 
950 nəfərin proqrama qeydiyyatı aparı-
lıb. Onlardan 6 min 883 nəfəri seçdikləri 
biznes istiqamətləri üzrə aktivlərlə 
təmin edilərək kiçik təsərrüfatlarını 
yaradıblar. Qeyd olunan dövr ərzində 
agentlik tərəfindən 262 işsiz şəxs 
müxtəlif istiqamətlər üzrə peşə hazırlığı 
kurslarına, 147 nəfər isə peşəyönümü 
məsləhəti xidmətinə cəlb olunub. 

 Ötən dövrdə möhtəşəm 
zəfərimizlə başa çatan Vətən 
müharibəsi şəhidlərinin ailə üzvlərinin, 
qazilərin, erməni terrorundan zərər 
çəkən şəxslərin məşğulluğuna və 
özünüməşğulluğuna dəstək tədbirləri 
geniş miqyas alıb. Qeyd edək ki, 
Dövlət Məşğulluq Agentliyi Vətən 
müharibəsindən sonrakı dövrdə 
həmin kateqoriyalara aid 5320 şəxsi 
özünüməşğulluq proqramına cəlb 
edib. Onlara proqram çərçivəsində 
mal və materiallar formasında aktivlər 
verilməklə kiçik ailə təsərrüfatları 
yaradılıb. İki mindən çox şəxs isə aktiv 
məşğulluq proqramları çərçivəsində 
münasib işlərlə təmin edilib. Şəhid 
ailəsi üzvləri və müharibədə yaralan-
mış qazilərin məşğulluğuna dəstək 
məqsədilə 2021- ci il iyunun 10 - dan 
başlanan “Məşğulluq marafonu”na artıq 
534 işəgötürən qoşularaq, 2833 vakan-
siya təqdim edib. Həmin vakansiyalar 
üzrə bu günədək 832 şəhid ailəsi üzvü 
və qazi işlə təmin olunub. 

 Bugünlərdə Əmək və Əhalinin 
Sosial Müdafiəsi naziri Sahil Babayev 
Gəncə şəhərində və Samux rayonunda 
şəhid ailələri üçün özünüməşğulluq 
proqramı əsasında yaradılmış müəssisə 
və təsərrüfatlarla tanış olub. Nazir proq-
ram iştirakçıları ilə görüşündə Prezident 

İlham Əliyevin tapşırığına əsasən, 
Vətən müharibəsindən sonra şəhid 
ailələri və müharibə iştirakçılarının sosi-
al dəstəklə təminatı, o cümlədən onların 
məşğulluq məsələlərinin həlli işlərinin 
aparıldığını qeyd edib. O, bildirib ki, 
postmüharibə dövründə 5320 şəhid 
ailəsi və qazi, erməni terrorundan zərər 
çəkən şəxs özünüməşğulluq proqra-
mına cəlb olunub. Onlar proqramın 
dəstəyi ilə verilmiş aktivlər hesabına 
kiçik təsərrüfatlar yaradıblar. 

Həmin kateqoriyalardan olan 2 
mindən çox şəxsin isə münasib işlərlə 
təminatı həyata keçirilib. Bu il 16 
mindən çox şəxsin özünüməşğulluq 
proqramı əsasında kiçik müəssisə və 
təsərrüfatlarını qurmaları üçün işlər 
aparılır. Proqrama cəlb olunanların 
mühüm bir hissəsi şəhid ailələri və 
qazilərdir. Onların mal və materiallar, 
avadanlıqlar formasında aktivlərlə 
təminatı prosesi hazırda davam edir.

Vətən müharibəsi şəhidi Samir 
Abdullayevin atası İlham Abdullayev 
üçün dəmirçilik üzrə kiçik müəssisə, 
şəhid Elvin Məmmədzadənin ata-
sı İlham Məmmədov üçün arıçılıq 
təsərrüfatı, həmçinin şəhid Nurəddin 
Hümbətovun atası İlqar Hümbətov 
üçün maldarlıq təsərrüfatı yaradılmış-
dır. Nazir Gəncə və Samuxda olarkən 
həmin müəssisə və təsərrüfatlara 
baş çəkib. Proqram iştirakçıları 
özünüməşğulluq fəaliyyətlərini, kiçik 
bizneslərini inkişaf etdirmək üçün 
səy göstərdiklərini bildiriblər. Onlar 
qayğı ilə əhatə olunduqlarına, öz ailə 
təsərrüfatlarını qurmalarına göstərilən 
dəstəyə görə Prezident İlham Əliyevə 
minnətdarlıqlarını ifadə ediblər. Qeyd 
edək ki, aparılan işlərin davamı olaraq 
bu il Gəncədə 109 nəfər və Samuxda 
63 nəfər özünüməşğulluq proqramına 
cəlb olunaraq kiçik ailə təsərrüfatlarını 
yaradıb.

 Nazir S.Babayev Samuxda olarkən, 
həmçinin şəhid ailələri və müharibə 
əlillərinə mənzillərin təqdim edilməsi 
mərasimində iştirak edib. Vurğulayıb 
ki, Prezident, Ali Baş Komandan İlham 
Əliyevin rəhbərliyi ilə Azərbaycan Ordu-
su Vətən müharibəsində qəhrəmanlıq 
tarixi yazaraq Zəfər qazandı, 
Ermənistanın 30 ilə yaxın işğal altında 
saxladığı doğma yurdlarımızı azadlığı-
na qovuşdurdu. Vətən müharibəsində 
qüdrətli və məğlubedilməz orduya malik 
olduğunu nümayiş etdirən Azərbaycan 
eyni zamanda güclü sosial siyasətini də 
göstərir. 

Postmüharibə dövründə şəhid 
ailələrinin üzvləri, qazilər, erməni 
terrorundan zərər çəkənlərdən ibarət 
31 min insanın çevik və genişmiqyaslı 
sosial dəstək paketi ilə əhatə olun-
duğunu, onlara 39 minədək xidmətin 
göstərildiyini deyən nazir bildirib ki, 
Prezident İlham Əliyevin xüsusi diqqət 
və qayğısı nəticəsində şəhid ailələri və 
müharibə əlillərinin mənzil və fərdi evlə 
təminatı proqramı üç il əvvələ nisbətən 
bu il 5 dəfə genişlənib: 2021-ci ildə 3 
min mənzil və fərdi evin təqdim edilməsi 
işləri aparılır. Onlardan artıq 1700 
mənzil təqdim edilib. Bu günə qədər isə 
11 minə yaxın mənzil və fərdi ev bu ka-
teqoriyalardan olan vətəndaşlara verilib.

Dövlət başçısının 25 yanvar 2021- 
ci il tarixli sərəncamı ilə 2021– 2025- ci 
illərdə şəhid ailələrinə və müharibə 

əlillərinə 11 min mənzil və fərdi evin 
veriləcəyi diqqətə çatdırılıb. Qeyd 
edilib ki, 44 günlük Vətən müharibəsi 
şəhidlərinin ailələri və qazilərimiz uçota 
alındıqdan çox qısa zaman sonra artıq 
onların mənzillə, eləcə də müharibə 
əlilərinin avtomobillə təminatı həyata 
keçirilir. Bu da dövlət başçısının Vətən 
müharibəsi şəhidlərinin ailələri və 
əlillərinə xüsusi qayğısını bir daha 
təzahür etdirir. Samux rayonundakı 
yeni çoxmənzilli yaşayış kompleksi 9 
binadan ibarət olmaqla 200 mənzillidir. 
Müasir tələblərə uyğun infrastrukturun 
yaradıldığı yaşayış kompleksində 144 
şagirdlik məktəb, 50 yerlik bağça, klub 
icma mərkəzi, 2 idman meydançası da 
var.

 Xatırladaq ki, ötən həftə, 
həmçinin Sabunçu rayonu, Ramana 
qəsəbəsində bir qrup gözdən əlilliyi 
olan şəxsə mənzillər verilib. Mənzillərin 

sənədlərinin təqdim edilməsi tədbirində 
bildirilib ki, ölkəmizdə həssas qrup-
ların, o cümlədən gözdən əlilliyi olan 
şəxslərin sosial müdafiəsi tədbirləri 
ildən - ilə genişlənir. Onların sosial 
təminatı və reabilitasiyası, rifah halının 
yaxşılaşdırılması istiqamətində ardıcıl 
işlər aparılır. Gözdən əlilliyi olan şəxslər 
əlilliyə görə pensiya və ya müavinətlə, 
onlardan 1-ci dərəcə əlilliyi olanlar 
həmin sosial təminat növləri ilə yanaşı, 
Prezidentin aylıq təqaüdü ilə də təmin 
olunurlar. Ötən dövrdə həmin sosial 
ödənişlərin məbləği dəfələrlə artırılıb. 
Həmçinin onlar üçün bir sıra güzəşt və 
imtiyazlar da nəzərdə tutulub. 

 Heydər Əliyev Fondunun layihəsi 
çərçivəsində respublikamızın ayrı - ayrı 
bölgələrində (Naxçıvan, Gəncə və 
Yevlax) yaradılan Regional İnformasi-
ya Mərkəzləri gözdən əlilliyi olanların 
və görmə qabiliyyəti zəif insanların 
informasiya – kommunikasiya texno-
logiyalarından istifadə imkanlarına 
yiyələnməsinə şərait yaradıb. Nazirliyin 
sifarişləri əsasında görmə imkanları 
məhdud şəxslərin reabilitasiya məqsədli 
sosial xidmətlərlə əhatə olunması üçün 
layihələr icra olunur. 

Yeri gəlmişkən, ölkəmizdə şəhid 
ailələri və müharibə əlilləri ilə yanaşı, 
digər həssas qrupların, o cümlədən 
gözdən əlilliyi olan şəxslərin də mənzillə 
təminatı işləri davam etdirilir. Həmin 
işlərin davamı olaraq, son illərdə onlar 
üçün Bakının Nərimanov rayonunda 
132 mənzildən ibarət yaşayış binası 
tikilərək istifadəyə verilib. Ötən həftə 
təqdim edilən mənzillər də daxil olmaqla 
2021- ci ildə 70- dək gözdən əlilliyi olan 
şəxs mənzillə təmin olunub. 

 Onu da qeyd edək ki, 2019 - cu 
ilin əvvəlindən başlayaraq pensiyaların 
və sonralar müavinət və təqaüdlərin 
təyinatı elektronlaşdırılıb. Cari ilin 1 okt-
yabr tarixinədək həmin sosial təminat 
növləri üzrə ümumilikdə 233 min təyinat 
elektron qaydada həyata keçirilib. 
Onlardan 44,7 mini pensiya, 188,3 
mini müavinət və təqaüd təyinatı olub. 
Elektron təyinat sistemləri vasitəsilə 
2021- ci ilin yanvar – sentyabr aylarında 
isə 107 min pensiya, müavinət, təqaüd 
təyinatı elektron qaydada aparılıb. 
Onlardan 19 mini pensiya, 88 mini 
müavinət və təqaüd təyinatları olub. 

Nəticədə vətəndaşların həmin sosial 
təminat növlərinə hüquqları yarandığı 
halda müraciətlərinə və sənəd təqdim 
etmələrinə ehtiyac qalmadan, proaktiv 
şəkildə onlara həmin sosial ödənişlər 
təyin edilib. 

 Bugünlərdə şəhid ailələri üzvlərinin, 
müharibədə xəsarət almış hərbi 
qulluqçuların və müharibə əlillərinin 
müraciətləri üzrə vahid əlaqələndirmə 
mərkəzlərində göstərilən xidmətlərlə 
bağlı qurumların fəaliyyətinin 
əlaqələndirilməsi üçün yaradılmış 
Əlaqələndirmə Komissiyasının icla-
sı keçirilib. Bildirilib ki, komissiyada 
vahid əlaqələndirmə mərkəzlərində 
26 istiqamətdə xidmət göstərən 19 
dövlət orqanı (6 mərkəzi, 13 yerli icra 
hakimiyyəti orqanı) təmsil olunur. 
İclasda Prezident, Ali Baş Komandan 
İlham Əliyevin rəhbərliyi ilə Azərbaycan 
Ordusunun möhtəşəm zəfərlə başa 
çatdırdığı Vətən müharibəsindən sonra 
şəhid ailələrinin və qazilərin geniş sosi-
al dəstək proqramı ilə əhatə olunduğu 
qeyd edilib. Nazir Sahil Babayev dövlət 
başçısının 2021- ci il 25 iyun tarixli 

fərmanına əsasən vahid əlaqələndirmə 
mərkəzlərinin yaradılmasının şəhid 
ailələri və qazilərə yüksək diqqət və 
qayğının daha bir təzahürü olduğu-
nu vurğulayıb. Vahid əlaqələndirmə 
mərkəzlərində bu kateqoriyadan olan 
vətəndaşlara əmək, məşğulluq, sosial 
müdafiə, tibbi-sosial ekspertiza və rea-
bilitasiya, müalicə, müayinə və s. üzrə 
xidmətlərin vahid məkandan, operativ, 
şəffaf, nəzakətlilik, məsuliyyət və rahat-
lıq prinsipləri əsasında göstərilməsinin 
mühüm dəstək tədbirlərindən biri oldu-
ğunu bildirib.

Qeyd olunub ki, vahid əlaqələndirmə 
mərkəzlərində xidmətlər göstərəcək 
qurumların rəhbər şəxslərinə həmin 
mərkəzlər barədə təqdimatlar 
edilməklə, onlara ətraflı məlumatlar ve-
rilib. Nazirlik tərəfindən bu mərkəzlərdə 
dövlət orqanları tərəfindən göstərilən 
xidmətlər üzrə pasportlar hazırlana-
raq, aidiyyəti üzrə razılaşdırılıb. Vahid 
əlaqələndirmə mərkəzlərində təmsil 
olunan dövlət qurumlarının əməkdaşları 
DOST Agentliyində təlimlərə cəlb 
olunub, onların xidmətlər göstərmələri 
üçün zəruri şərait yaradılıb. Xidmətlər 
bir-biri ilə qarşılıqlı əlaqədə, informa-
siya texnologiyalarından geniş istifadə 
edilməklə həyata keçirilir. Xidmət 
göstərən qurumların elektron informa-
siya sistemləri arasında əlaqələndirmə 
də təmin edilib. DOST mərkəzlərində 
avqustun 23- dən fəaliyyət göstərən 
vahid əlaqələndirmə mərkəzlərində 
indiyədək Vətən müharibəsi şəhidlərinin 
ailə üzvləri, həmin müharibədə 
xəsarət almış hərbi qulluqçular və 
müharibə əlillərindən ibarət 1461 nəfər 
(o cümlədən “142 - Çağrı mərkəzi” 
vasitəsilə 155 müraciət) qəbul edilib. 

Son olaraq qeyd edək ki, hazırda 
vətəndaşların sosial müdafiəsini daha 
da gücləndirmək, onlara bir məkandan 
və rahatlıq prinsipləri əsasında 
xidmətlər göstərmək məqsədilə 
ölkəmizin regionlarında da vahid 
əlaqələndirmə mərkəzlərinin qurulması 
işləri aparılır və həmin mərkəzlərdə 
göstərilən xidmətlərlə bağlı qurum-
ların fəaliyyətinin əlaqələndirilməsi 
sahəsində görülən işlər diqqətdə 
saxlanır.

Zərifə BƏŞİRQIZI, “Xalq qəzeti”

Bu gün Qarabağda aparılan işlər, real-
laşdırılan layihələr, Prezident İlham Əliyevin 
mütəmadi olaraq azad edilən rayon və 
şəhərlərimizə səfərləri onu göstərir ki, 
Qarabağın mədəni inkişafı dövlətimiz üçün 
prinsipial məsələdir. Prezident İlham Əliyev 
Şuşaya səfəri zamanı bildirmişdi ki, bu şəhər 
işğaldan azad olunandan sonra, bütün tarixi 
binaların bərpa edilməsi prosesinə start ve-
rilmişdir. “Ağıllı kənd”, “ağıllı şəhər” layihələri 
əsasında Qarabağ dirçəlir.

İlk işlərdən biri Molla Pənah Vaqifin 
məqbərəsinin bərpa edilməsi idi ki, bu işi 
Heydər Əliyev Fondu öz üzərinə götürüb və 
avqustun 30- da onun önündə Vaqif Poe-
ziya Günlərinə start verilib. Vaqif Poeziya 
Günləri də, “Xarıbülbül” festivalı da bərpa 
edilib. Zəfər yolu çəkilib və Füzuli şəhərindən 
tunellər daxil olmaqla, daha qısa magist-
ral yol tikilir. Şuşanın elektrik təsərrüfatı 
və partladılmış su xətləri bərpa edilib. Üç 
məsciddə təmir-bərpa işləri gedir. Yuxarı 
Gövhər Ağa məscidinin təmiri demək olar 
ki, bitmək üzrədir. Saatlı və Aşağı Gövhər 
Ağa məscidlərinin təmiri ilə bağlı göstərişlər 
verilib. Bu məscidlərin təmirini də Heydər 
Əliyev Fondu reallaşdırır. Natəvan bulağı və 
ermənilərin qurutduqları 17 bulaq işə salınıb, 
“Xarıbülbül” oteli istifadəyə verilib. “Qarabağ” 
oteli də əsaslı təmirdən sonra öz qapılarını 
yenidən qonaqların üzünə açıb. Yeni beşul-
duzlu otelin, konfrans zalının təməli qoyulub. 
Ermənilərin gülləbaran etdikləri Natəvanın, 
Üzeyir Hacıbəylinin, Bülbülün büstləri 
mərkəzi meydanda qoyulub. Digər azadlığa 
qovuşan bölgələrdə bərpa işləri aparılır. Ən 

önəmli iş Şuşada yeni yaşayış kompleksinin 
təməl daşının qoyulmasıdır. 

Əlbəttə, Şuşada bu və digər möhtəşəm 
bərpa işlərinin aparılması, Füzuli Hava Li-
manının açılması, Laçın və Kəlbəcərdə hava 
limanlarının təməlinin qoyulması, Zəngilanda 
“ağıllı kənd” layihəsinin icrasına başlanıl-
ması, dağıdılmış Ağdamın müasir şəhərə 
çevrilməsi üçün görülən irimiqyaslı işlər onu 
sübut edir ki, tarixi dədə - baba torpağımız 
olan Qarabağ əvvəlkindən də gözəl olacaq. 
Çünki Füzuli Beynəlxalq Hava Limanı açılıb, 
Laçın Hava Limanının da təməli qoyulub. 
Bu, o deməkdir ki, həm Füzuli, həm də Laçın 
aeroportlarından Şuşaya getmək mümkün 
olacaq.

Onu da qeyd edək ki, Qarabağda ener-
getika sisteminin yaradılmasına xüsusi önəm 
verilməsinin nəticəsidir ki, artıq bu ərazilərdə 
elektrik enerjisi alternativ mənbələrdən hasil 
edilməyə başlanılıb. Su - elektrik stansiya-
larının sayınının tədricən təxminən 20 - yə 
çatdırılacağı nəzərdə tutulub. İşğaldan 
azad olunan ərazilərimizdə günəş enerjisi 
əsasən, Kəlbəcər, Laçın, Qubadlı, Zəngilan, 
Cəbrayıl, Füzuli rayonlarında, külək enerjisi 
isə Laçın və Kəlbəcər rayonlarında daha 

yüksək qiymətləndirilir. Azərbaycanda yerli su 
ehtiyatlarının 25 faizi Qarabağda formalaş-
dığından, Tərtər, Bazarçay, Həkəri kimi əsas 
çaylar və onların qollarından elektrik enerjisi 
istehsalı əlverişli sayılır və bundan istifadə 
ediləcək. Hazırda Cəbrayıl, Qubadlı, Zəngilan 
və Ağdam rayonlarında yarımstansiyalar 
tikilir, “Şuşa” və “Kəlbəcər” yarımstansiyaları 
tikilərək istismara verilib. Həmçinin “Füzuli” 
yarımstansiyası tikilib və “Şükürbəyli” yarıms-
tansiyası genişləndirilərək yenidən qurulub.

Dövlət başçımız oktyabrın 3- də Tərtər 
rayonunun Suqovuşan qəsəbəsində 
Azərbaycan bayrağını ucaldarkən etdiyi çıxı-
şında bir il öncə bu qəsəbənin işğaldan azad 
edilməsini ordumuzun böyük uğuru, böyük 
qələbəsi adlandırdı. Prezident bu kəndlərin 
azad edilməsinin strateji əhəmiyyətinin çox 
böyük olduğunu vurğuladı. Suqovuşanda 
mühüm su anbarı yerləşdiyini və onun stra-
teji obyekt olduğunu bildirdi. Suqovuşan və 
Sərsəng su anbarlarının ulu öndər Heydər 
Əliyevin təşəbbüsü ilə 1976- cı ildə inşa 
edildiyini xatırlatdı. Bildirdi ki, bu anbarlardan 
Tərtər, Bərdə, Ağdam, Goranboy və digər 
rayonlara su verilirdi. İşğal dövründə isə 
ermənilər yayda suyu kəsir, qışda verirdilər. 

Prezident çıxışında fəxrlə bildirdi ki, indi 
bu ərazilərə biz hakimik və hər yer abad ola-
caq, hər kəs burada xoşbəxt yaşayacaq. Biz 
azad etdiyimiz əraziləri yenidən qururuq. Bu 
il Suqovuşan su anbarından istifadə edərək 
30 il ərzində ilk dəfə olaraq Tərtər və digər 
rayonlara su verildi. Şərqi Zəngəzur və Qara-
bağ iqtisadi zonalarında mövcud olan su eh-
tiyatlarının səmərəli şəkildə istifadəsi ilə bağlı 

konkret addımlar atılır və çox ciddi proqram 
icra edilməkdədir. Artıq su mənbələrinin bü-
tün xəritələri tərtib edilib və yeni su anbarları-
nın tikintisi gündəlikdə duran məsələdir. Səfər 
zamanı dövlət başçımız, həmçinin bir sıra 
təməlqoyma mərasimlərində iştirak etdi.

... Hazırda Qarabağ həqiqətən də böyük 
tikinti meydançasını xatırladır. Xocavənddə 
də, Hadrutda da, ümumiyyətlə, hər rayonda, 
şəhər və kənddə faziləsiz abadlıq – bərpa, 
tikinti – quruculuq işləri start götürdüyü 
sürətlə davam edir. Qurub yaradanlar ara-
sında həmin bölgə sakinlərinin olması isə 
xüsusi qeyd olunmalıdır. Onlar ermənilərin 
viranəyə çevirdikləri əraziləri, doğma ata 
– baba yurdlarını öz əlləri ilə canlandırma-
ğa, dirçəltməyə çalışırlar. İllərdir, bu günü 
həsrətlə gözləyirdilər. Çox keçməyəcək ki, 
abadlaşan, yeniləşən, gözəlləşən Qarabağda 
yenidən həyat canlanacaq, insanlar əkib - 
becərəcək, həyatlarına davam edəcəklər. Bu 
günə şükür!

Yazgül ABDIYEVA,  
“Sağlamlığın Qorunması”  

İctimai Birliyinin sədri

Tezliklə Qarabağda həyat 
əvvəlki kimi qaynayacaq

Bütün dünya ictimaiyyəti Şuşa, Füzuli, Cəbrayıl, Ağdam, Zəngilan, Qubadlı 
və Kəlbəcər, bir sözlə, işğaldan azad edilən bütün torpaqlar əsl sahibinə 
qayıtdıqdan sonra orada irimiqyaslı abadlıq – quruculuq, şəhərsalma planlarına 
start verildiyini izləyir. Çünki işğal dövründə cənnət Qarabağ talan edilmiş, 
evlər, tarixi abidələr, muzey və məscidlər xarabaya çevrilmiş, milli- mənəvi 
dəyərlərimiz tapdalanmışdı... Ötən 30 il müddətində işğalda olan şəhər və 
rayonlarımızda daş daş üstə qoyulmamış, əksinə, dağıdılmışdı. Amma bugünkü 
sürətlə aparılan tikinti – quruculuq və bərpa – abadlıq işləri onu göstərir 
ki, regionun əsl sahibi kimdir və kim öz torpağının qədrini daha yaxşı bilir. 
Ermənilər Qarabağa nə qədər sahiblənmək xülyasında olsalar da, haqq – ədalət 
gec də olsa, yerini tapdı və Ali Baş Komandan İlham Əliyevin rəhbərliyi, igid 
ərənlərimizin döyüş şücaəti sayəsində torpaqlarımız azadlığa qovuşdu.

Ölkə vətəndaşlarının sosial 
müdafiəsinə diqqət daim artır

Azərbaycan beynəlxalq münasibətlərdə ədalətin tərəfindədir
Azərbaycan Prezidentinin tədbirdəki 

parlaq, dərin məzmunlu çıxışı hər bir 
vətənpərvər insan kimi, məni də çox 
məmnun etdi. Görünən budur ki, bu gün 
ölkəmiz dünya birliyinin ən hörmətli, nü-
fuzlu üzvlərindən biridir. Sivil dünya gö-
rür ki, Prezident İlham Əliyevin müdrik 
liderliyilə müstəqil Azərbaycan dünyada 
sülhün və təhlükəsizliyin bərqərar olun-
masına çalışır və bu xeyirxah missiyaya 
ciddi töhfələr verir. . 

Azərbaycan Qoşulmama Hərəkatı 
ailəsinə 2011-ci ildə qoşulub. O vaxtdan 
rəsmi qısa müddət ərzində Azərbaycan 
hərəkatın üzvləri arasında böyük eti-
mad qazanıb. 2016-cı ildə Qoşulmama 
Hərəkatının liderlərinin yekdil qərarı ilə 
Azərbaycan 2019-2022-ci illər üçün Qo-
şulmama Hərəkatının Sədri seçilib. Bu 
müddət sonra daha bir il uzadılıb. Bu, 
əlbəttə hərəkat tərəfindən Azərbaycan 
dövlətinə və xalqımıza göstərilən 
çox böyük etimaddır və ölkəmizin 
beynəlxalq arenada daim yüksələn 
nüfuzundan xəbər verir. 

Qoşulmama Hərəkatının təməlində 
Bandunq prinsipləri dayanır. Bura 
suverenlik və ərazi bütövlüyünə hörmət, 
təcavüz aktlarından çəkinmə, başqaları-
nın daxili işlərinə qarışmama və s. daxil-
dir. Prezident İlham Əliyev bu barədə 
çıxışında demişdir: “Bu prinsiplər müa-
sir beynəlxalq münasibətlərdə aktual və 
vacib olaraq qalır. Əgər bütün ölkələr 
Bandunq prinsiplərinə riayət etsəydilər, 

onda biz dünyada müharibələr və 
münaqişələr görməzdik”.

Azərbaycan son iki ilə yaxın 
müddətdə dünyanı cənginə alan 
COVID-19 pandemiyasına qarşı 
mübarizədə əlindən gələni edibdir və bu 
istiqamətdə gərgin səylərini davam etdi-
rir. Rəsmi Bakı 2020-ci ilin may ayında 
Qoşulmama Hərəkatının dövlət və 
hökumət başçıları səviyyəsində onlayn 
Zirvə Toplantısının keçirilməsini təşkil 
edibdir. Yeri gəlmişkən, Zirvə Toplantısı-
nın praktiki nəticəsi olaraq Qoşulmama 
Hərəkatına üzv dövlətlərin əsas huma-
nitar və tibbi ehtiyaclarını əhatə edən 
məlumat bazası yaradılmışdır. 

Azərbaycan, həmçinin Ümumdün-
ya Səhiyyə Təşkilatına 10 milyon ABŞ 
dolları həcmində könüllü maliyyə töhfəsi 
etmişdir ki, onun yarısı Qoşulmama 

Hərəkatının üzvlərinə göstərilən birbaşa 
yardımdan ibarət olmuşdur. Bununla 
yanaşı, Azərbacyan koronavirusa qarşı 
mübarizə çərçivəsində Qoşulmama 
Hərəkatının üzvləri daxil olmaqla, 
30-dan artıq ölkəyə humanitar və 
maliyyə yardımı göstərib. Azərbaycan 
təmənnasız olaraq dörd ölkəyə 150 min 
doza peyvənd ianə etmişdir.

Yeri gəlmişkən, Azərbaycan 
Prezidenti çıxışında İkinci Qarabağ 
müharibəsinin başlanma səbəbləri 
və nəticələri barədə də danışmışdır. 
Məlumdur ki, 2020-ci il sentyabrın 
27-də Ermənistan Azərbaycana qarşı 
genişmiqyaslı hərbi hücum törətmişdir. 
Buna cavab olaraq, Azərbaycan Ordusu 
əks-hücum əməliyyatına başlamış 
və torpaqlarımızı düşməndən azad 
etmişdir.

Azərbaycan Prezidenti bunun-
la bağlı demişdir: “44 günlük Vətən 
müharibəsi nəticəsində tamamilə 
məğlub edilmiş Ermənistan 2020-ci 
il noyabrın 10-da kapitulyasiya aktını 
imzalamağa məcbur oldu. Azərbaycan 
özü BMT Təhlükəsizlik Şurasının 
yuxarıda qeyd etdiyim qətnamələrinin 
icrasını təmin etdi, 30 illik münaqişəyə 
son qoydu və hərbi-siyasi yollarla ərazi 
bütövlüyünü və tarixi ədaləti bərpa etdi. 
Dağlıq Qarabağ münaqişəsi keçmişdə 
qaldı”.

Təqdirəlayiq haldır ki, Qoşulmama 
Hərəkatına üzv dövlətlər Azərbaycanın 
ərazi bütövlüyü və suverenliyini 
dəstəkləyirlər. Vətən müharibəsi zamanı 
BMT Təhlükəsizlik Şurasının qeyri-dai-
mi üzvləri olan Qoşulmama Hərəkatının 
yeddi ölkəsi Azərbaycana birməanlı 
oalraq dəstək veribdir və xalqımız bunu 
layiqincə  dəyərləndirir.  

Prezident İlham Əliyevin liderliyi ilə 
Azərbaycan beynəlxalq münasibətlərdə 
ədalətin və hüququn tərəfindədir. Şübhə 
yoxdur ki, Qoşulmama Hərəkatının 
sədri kimi, Azərbaycan hərəkata 
üzv dövlətlərin legitim maraqlarının 
müdafiəsi istiqamətində səylərini davam 
etdirəcək. 

Qəhrəman QASIMOV,  
Qubada çıxan “Şəfəq qəzeti”nin 

redaktoru, Əməkdar jurnalist

Məlum olduğu kimi, bu il oktyabrın 
11-də Serbiyanın paytaxtı Belqradda 
Qoşulmama Hərəkatının 60 illiyinə həsr 
edilmiş Yüksək Səviyyəli Toplantı keçi-
rilib. Azərbaycan Respublikasının Prezi-
denti, Qoşulmama Hərəkatının Sədri İlham 
Əliyev tədbirin rəsmi açılış hissəsinə 
sədrlik edib. Dövlətimizin başçısı toplantı-
da videoformatda çıxış edərək bildirib ki, 
Qoşulmama Hərəkatı qlobal sülh, ədalət və həmrəylik naminə həyata 
keçirdiyi səylər vasitəsilə beynəlxalq arenada mühüm rol oynayır. 

